
Pe-a guæra nazionale anche i figgiêu

Ean tutti mascci e figge entuxiasmæ:

Aggiuttân queste pe demôa e so sêu,

Imitan quelli ne-ô demoâ i so fræ;

Fan tutti vedde insomma che ne-ô chêu

Umano l’è l’amô da libertæ,

E l’odio pe-ô dominio di foestê

Un sentimento, che gh’ha infûso ô Çê!

E ch’ô l’e un drito innato e natûrale,

Contro ô quæ non existe prescrizion

De tempo, d’ûso, de sanzion legale,

E che con tutto ô peiso o comprescion

D’uña forza tirannica e brûtale

Ne-i popoli ô s’adescia a l’occaxion

Con tumûlti terribili che pän

L’eruzion improvvisa d’un vulcan.

Ne dava exempii splendidi e recenti

L’Italia zà ciammâ tæra de morti;

Quando i tiranni interni ëan ciù potenti

Quando i so usurpatoî paivan ciù forti,

A proclamavan tæra de viventi

Tutti i so figgi all’improvviso insorti,

Comme eroi che adesciæ doppo a rebotta

Stan sciù, se scuotan, cöran pronti ä lotta.

I Italien doppo un sêunno de tanti anni

S’adesciavan cosci mandando a-o Çê

D’accordo un solo crio: morte a-i tiranni.

Abbasso i collistorti, via i foestê!

E benchè mezi morti da-i malanni

Pù malapeña lô son stæti in pê,

Se son mostræ tanto gaggiardi e attivi

Quanto d’Europa i popoli ciù vivi.

